
Marilah kita bersama-sama meningkatkan ketakwaan kepada Allah Azza
wajalla dengan memperbanyakkan amal ibadah dan meninggalkan perbuatan

yang mungkar supaya mendapat reda Allah Azza wajalla di dunia dan akhirat.

Sidang Jumaat yang dikasihi




Dalam konteks kesyumulan Islam, pembangunan ummah melalui zakat
dan wakaf merupakan unsur yang penting lebih-lebih lagi untuk memajukan
ekonomi Islam di negeri kita. Kerajaan Kebawah Duli Paduka Baginda Sultan
Pahang melalui pimpinan kerajaan negeri, dan Majlis Ugama Islam Dan Adat
Resam Melayu Pahang, amat aktif dalam mengagihkan dan terlibat dalam
pembangunan sosial umat Islam. Ini semua berkat sumbangan zakat dan wakaf
berterusan umat Islam kepada Pusat Kutipan Zakat Pahang dan Wakaf Pahang
melalui potongan gaji, pindahan wang atau pembayaran tunai di kaunter, yang
membolehkan nasib umat Islam terus dibela kerana Allah Taala. Gunalah peluang
untuk mendapatkan Rebat cukai pendapatan sebelum berakhirnya bulan

Disember 2025 dengan membuat pembayaran di Pusat Kutipan Zakat Pahang.

Pada kesempatan ini, khatib menyeru masyarakat Islam di negeri Pahang
samada individu, jabatan kerajaan atau syarikat swasta menjauhi ejen kutipan
zakat luar Pahang yang menjanjikan pulangan 50% kepada ejen tersebut. Mereka
menghalalkan percerobohan sebegini, tanpa mengambil kira mudarat golongan
asnaf di negeri Pahang yang kita sayangi. Jawatankuasa Perundingan Hukum
Syarak Negeri Pahang telah mewartakan fatwa haram pencerobohan sebegini
sekaligus menjadi kesalahan jenayah Syar’ie bagi mana-mana umat Islam yang
membayar, atau membuat pembayaran bagi pihak orang lain atau menjadi ejen
kepada pihak luar dan boleh didakwa di Mahkamah Syariah.

Berdepan dengan musim tengkujuh ini, marilah kita terus mendoakan
semoga negeri Pahang dijauhi daripada bencana banjir, tanah runtuh, kebakaran
dan lain-lain. Ambillah langkah berjaga-jaga dan patuhilah arahan pihak

berkuasa.

Ya Allah kurniakanlah kepada Kebawah Duli Paduka Baginda Sultan
Pahang yang kami kasihi dengan kata-kata yang penuh hikmah dan
bijaksana, amalan yang dilimpahi cahaya petunjuk serta tetapkanlah
baginda pada jalan yang lurus.

